
7

Là a-ô tempo stesso gh’ëa da scapriççiâse

Co-i oggetti ciù vaghi e ciù geniali,

E d’uña specie a soddisfâ capaçe

Di ommi e tendenze e coæ ciù naturali

Con delizie dannose, brevi e fâse;

Perchè ciù vive quanto ciù immorali

Imbriægandoli i rendan imbeççii

Ne-ô spirito, e ne-ô chêu tristi e abbrûttii.


8

In estenscion, bellezza e varietæ

Quell’Eden ô cresceiva ne l’interno;

Da-ô bosco e so delizie ëan rinseræ

Comme da ûn orlo e da ûn recinto esterno;

D’ûn sciallo e frange e i frixi recammæ,

I margini a rebighi d’un quaderno

Særan coscì uña bella tescittûa,

E ûn bello squarço de letteratûa.


9

De fæti in mezo a coscì vaghe scene

Ve trovavi sciortindo da-ô boschetto,

Che in tûtte i atre scituazioîn terrene

Paivan deserti a quelle de rimpetto

I campi e e ville ciù feliçi e amene,

Che do canto de mûse son sûggetto,

E che illûstran ô bello naturale

Con ô bello romantico e idëale.


10

Mostrava a primma scena orti, ne-i quæ

S’univa ô lûsso antigo a-ô brio moderno;

Fra a bella Flora e Zeffiro innamoæ

Là gh’ëa ûn axillo, gh’ëa ûn tripûdio eterno:

Là i megio frûti poivi aveî da stæ

Con ô bon appetitto de l’inverno,

E e scioî da Primaveia e a gioia ûnia

De l’Autunno a-e vendegne e a l’allegria.

